
Appel «La Svizra en l’Europa»
■ En Svizra è ina debatta averta e re-
sponsabladavart l’Europanecessaria!
Quai punctuescha ina gruppa infurma-
la d’amis, profundamain preoccupads,
cun lur appel «La Svizra en l’Europa».
Var tschient persunalitads da l’entira
Svizra han gia signà quest appel – politi-
chers n’èn anc betg vegnids contactads.
L’appel è ussa publitgà cun l’invitaziun a
tuttas Svizras e tuts Svizzers da medema-
main signar quel; el è disponibel en las
quatter linguas naziunalas sin la pagina
www.CH-in-Europa.ch.

Igl è cler ch’il pievel vegn a stuair de-
terminar, en il decurs da dus u trais onns,
da maniera clera la lingia da direcziun
envers las sfidas che la construcziun da
l’Europa muntan per la Svizra. Il respect
da la democrazia directa dumonda da
prender avunda temp per ina debatta se-
raina davart tut las relaziuns dal pajais
cun l’Uniun europeica avant che sa der-
scher en cumbats concernent aspects pli
stretgs.

La Svizra è liada da moda e maniera
multifara a ses conturn europeic sin il
plaun economic, politic, cultural ed
uman. Ella sto avisar ina relaziun struc-
turada, coerenta e durabla cun l’uniun,
la quala empermetta ad ella da chattar sia
plazza en il spazi europeic sco quai ch’el
è dà e guardar bain che sia posiziun restia
legibla per ses partenaris. Ina retratga sin
sasezza na rinforza betg sia suveranitad,
mabain flaivlenta quella.

La Svizra en l’Europa – appel da
burgaisas e burgais preoccupads

Las Svizras ed ils Svizzers che segnan
quest appel èn profundamain preoccu-
pads pervia da la confusiun che caracte-
risescha oz la politica da la Svizra visavi
ses partenaris europeics, vulan evitar
donns economics e politics che noss pa-
jais ristga da subir, sche la Svizra cunti-
nua da metter en dumonda ils lioms ed
il spiert da cooperaziun cun l’Uniun eu-
ropeica e ses stadis commembers. Els èn
conscients che l’isolaziun da la Svizra na
rinforza betg sia suveranitad, ma flai-
vlenta il cuntrari quella, èn persvadids
chemo ina cooperaziun ampla e dinami-
ca cun l’Europa offra a la Svizra ina
schanza reala da segirar ses agen avegnir.

Perquai envidan els tut lur conburgai-
sas e conburgais e particularmain ils pli
giuvens da sa participar ad ina debatta
vasta davart l’Europa, ad ina debatta se-
raina e che sa basa sin ils fatgs reals, per
permetter a la Svizra da returnar ad ina
politica coerenta ed orientada a lunga
vista, ina politica che vegn a permetter a
noss pajais da far valair ses interess en il
context europeic.

Quatter bunas raschuns pledan
per in’Europa solidarica

Nus savain tuts: la Svizra fa part da
l’Europa, geograficamain, istoricamain,
politicamain, economicamain, cultural-
main e socialmain. La Svizra è sa consti-
tuida entaifer ses ambient natiral euro-
peic. Dapi la fin da la Segunda Guerra
mundiala discutan ils Europeans davart
«l’Europa»: Tge avegnir spetga noss con-
tinent?Co far per segirar la pasch, il dretg
ed il bainesser economic e social? Er en
Svizra èn quels che sa distanzieschan da
questa debatta numerus: ma nungiusti-
fitgadamain! Per almain quatter motivs
èn questas dumondas impurtantas:

L’istorgia. Suenter duas guerras mun-
dialas che han custà la vita a var 75 mil-
liuns persunas han tut ils Europeans ex-
clamà «mai pli!». La constituziun da
l’Europa ha purtà al continent pli ch’in
mez tschientaner pasch. Quai è in decurs
unic en l’istorgia, in acquist ch’è da salvar
per adina, in acquist che dumonda la
participaziun da tut ils pajais, dals 28 sta-
dis commembers da l’Uniun europeica e
da lur 500 milliuns abitants, ma era dals
auters stadis europeics.

Las valurs.Dal nord al sid e da l’ost al
vest èn ils pievels europeics divers en lur
cultura, lur linguas, lur istorgia, lur tra-
diziuns ed er en lur temperaments. Mal-
grà questa diversitad partan els numeru-

sas valurs essenzialas: il stadi da dretg de-
mocratic, ils dretgs umans, l’economia
da martgà sociala, la protecziun da l’am-
bient. La solidaritad dals Europeans è sa
concretisada grazia ad ina lunga seria da
decisiuns.

L’interdependenza. En noss temp da
globalisaziun e dal svilup rapid da la
scienza e da la tecnica han ils pajais eu-
ropeics pudì furmar cun success in grond
martgà continental basà sin la concur-
renza e la libra circulaziun dals bains, da
las persunas, dals servetschs e dals chapi-
tals. La Svizra è s’adattada ed ha tratg
profit. Quest martgà pretenda cundi-
ziuns da basa coerentas e politicas cumi-
naivlas. L’interdependenza sa fa valair era
sin il champ da la segirtad interna (ter-
rorissem, cibercriminalitad, fluss da mi-
graziun betg controllads etc.).

L’Europa en il mund. Pli baud valeva
l’Europa sco il center politic ed econo-
mic dalmund.Oz, suenter la dispariziun
dals imperis colonials e da la muntada
creschenta da pussanzas extraeuropeicas,
han ils pajais europeics survegnì ina rolla
pli modesta davos la maisa dals gronds.
Oz po l’Europa far valair ses puntg da vi-
sta mo sch’ils pajais europeics coordine-
schan lur acziuns. Quai vala per quai che
pertutga la segirtad.

La Svizra e l’Europa: Il passà
L’istorgia da las relaziuns tranter la Svizra
e l’Uniun europeica n’è deplorablamain
betg caracterisada da gronda coerenza:
avischinaziuns, affirmaziun da miras cu-
minaivlas, manifestaziuns d’interess cu-
minaivels, differentas esitaziuns, pass
enavos. En in tschert senn ha la pasch che
regna tranter ils vischins en l’Europa fatg
perder la Svizra sia tempra. Quatter fe-
nomens èn da relevar:

La democrazia directa. Ils Svizzers èn
cun raschun loschs da lur democrazia di-
recta. Els san ch’ella è en questa furma
unica sin il mund: ella n’intervegn betg,
mo cura ch’i sa tracta d’approvar cunve-
gnas cun l’Uniun europeica, mabain era
sch’i va per lur applicaziun interna. Dus
privels smanatschan la Svizra: d’ina vart
sto ella evitar da vegnir considerada da
ses partenaris sco betg fidaivla, da l’autra
vart sto ella evitar ina dependenza poli-
tica sco er ina participaziun senza dretgs.
La resposta a quest dilemma na consista
tschertamain betg en in’aboliziun da la
democrazia directa, mabain en in diever
ponderà.

L’integraziun factica. L’economia sviz-
ra reagescha bain sin ils impuls dads tras
l’integraziun. Las cunvegnas bilateralas
concludidas cun Brüssel – particular-
main la cunvegna davart il commerzi li-
ber e quella davart la libra circulaziun da

forzas da lavur – han stimulà la concur-
renza ed han sustegnì durablamain la
creschientscha. Las cifras mussan perfin
che la Svizra è oz facticamain pli integra-
da en il spazi economic europeic che nu-
merus stadis commembers da l’Uniun
europeica.

Las soluziuns globalas. En il decurs da
decennis ha la Svizra adina tschertgà so-
luziuns globalas, structuradas per definir
sia participaziun al process d’integra-
ziun: la gronda zona da commerzi liber
dals onns tschuncanta (dada en l’aua il
1958), la dumonda d’associaziun da la
Svizra il 1961 (daventada obsoleta), la
creaziun d’ina «punt» cun l’Associaziun
europeica da commerzi liber
(AECL)/Communitad europeica (CE)
(soluziun abandunada cun l’adesiun a
l’Uniun europeica da la pli gronda part
dals pajais da l’AECL), la proposta d’a-
vrir tractativas en vista ad in’adesiun a
l’Uniun europeica il 1992 (daventada
obsoleta suenter ch’il Spazi economic eu-
ropeic (SEE) è vegnì refusà), la partici-
paziun SEE (refusà ils 6 da december
1992), ina soluziun instituziunala (ac-
tualmain en fasa da negoziaziun). Atgna-
main pari logic da tschertgar medemas
soluziuns globalas; dentant èn mintga
giada sa mussads obstachels quasi insur-
muntabels.

Il bilateralissem. Cun ina politica
pragmatica, sectur per sectur, ha la Svizra
serrà onns a la lunga en tut circa 120 cun-
vegnas bilateralas cun l’Uniun europei-
ca. Igl è evident che la confidenza va a
perder sche quels acquists vegnan mess
en dumonda da la politica interna, e che
l’imprevisibladad che sa resulta ha effects
negativs era sin l’economia. Ma il bilate-
ralissem para tuttina d’esser vinavant la
furma da cooperaziun che respunda il
meglier als basegns ed interess da la Sviz-
ra e che offra las meglras schanzas per in
consens politic.

La Svizra e l’Europa: L’avegnir
Probablamain vegnan la Svizra e ses bur-
gais ad esser confruntads adina dapli cun
las preoccupaziuns europeicas, particu-
larmain cun quatter dumondas centra-
las:

Conresponsabladad. La debatta naziu-
nala zuppentamo il fatg che la Svizra porta
gia ina buna part da la conresponsabladad
en l’Europa.Quai vala per ils problems che
han, segund lur natira, ina dimensiun pan-
europeica sco la protecziun da l’ambient,
l’energia, ils transports, la migraziun, la
furmaziun e la retschertga, la stabilitad
monetara e finanziala e sa chapescha er il
mantegniment da la democrazia e dal stadi
da dretg sco era la segirtad interna ed ex-
terna dal continent.

Ils interess economics. La Svizra è in pa-
jais privà da materias primas e d’energia
fossila. Sia prosperitad dependa da la ca-
pacitad da sias interpresas da mantegnair
lur posiziun sin il martgà europeic e
mundial. Igl è perquai impurtant che
nossas firmas possian concurrer cun ar-
mas egualas. Ils pajais da l’Uniun euro-
peica èn il martgà il pli impurtant per la
Svizra. Per prender mo in sulet exempel:
la Svizra na po betg mantegnair ina plaz-
za finanziala impurtanta senza in access
liber als martgads europeics en il rom
d’ina reglamentaziun cuminaivla u con-
venziunala.

Coerenza e cuntinuitad. Tge furma
che nus vulain era dar a nossas relaziuns
cun l’Uniun europeica; nus stuain esser
conscients che tut è collià in cun l’auter
sin in martgà da dimensiun continenta-
la. Ditg cun auters pleds: Nossas rela-
ziuns cumplexas cun l’Uniun europeica
ston esser coerentas, globalas, stablas e
previsiblas. Vulair «glin e tgil chaud» n’è
betg ina basa solida per ina politica a lun-
ga vista.

E finalmain: Vulair excluder in’ade-
siun da la Svizra a l’Uniun europeica a
priori e definitivamain da la debatta po-
litica en noss pajais fiss tgutg e privlus,
perquai che la fin finala empermetta mo
ina cooperaziun a la Svizra d’avair in-
fluenza – tenor sia paisa – sin plaun po-
litic e giuridic da l’Europa.

Questas affirmaziuns n’èn betg in
pledoyer en favur d’ina u l’autra opziun
per nossas relaziuns cun l’Uniun euro-
peica; i sa tracta unicamain d’identifi-
tgar ils puncts che ston giugar ina rolla
en ina debatta democratica seriusa. Igl
è en quest context indispensabel da pu-
dair offrir a la generaziun giuvna in rom
da reflexiun e d’engaschament per
l’avegnir.

In pajais n’è betg uschè suveran per-
quai ch’el sa permetta da refusar lioms in-
ternaziunals; el è vairamain suveran,
sch’el è, sco member da la communitad
dals pievels, capabel da fixar miras adat-
tadas confurmas al temp, da sa participar
a l’elavuraziun da strategias collectivas e
da far valair ses interess en il process da
decisiuns tranter ils stadis. L’irradiaziun
e la prosperitad da la Svizra sco stadi de-
pendan da sia capacitad da sa participar
e da purtar responsabladad en in project
cuminaivel europeic, en il qual sias valurs
fundamentalas èn obligantas.

Bel e bain 100 persunalitads or da politica, economia, scienza e cultura han lantschà in appel per spendrar las bilateralas. KEYSTONE

